
Pou Piblikasyon Imedyat: 2 jiyè 2012 

GOUVÈNÈ CUOMO ANONSE $30 MILYON DOLA POU EDE POTE NOUVO TEKNOLOJI ENÈJI EFIKAS SOU 
MACHE A 

 
Jodi a, Gouvènè Andrew M. Cuomo te anonse Konsèy Administratif New York Power Authority (NYPA) 
apwouve $30 milyon dola pou avanse devlopman mache a ak lavant nouvo teknoloji enèji efikas, pou 
ede sipòte kwasans ekonomi enèji pwòp Eta New York pandan l ap diminye depans yo tout, epitou 
pandan l ap amelyore efikasite enfrastrikti piblik yo nan eta a. 
 
Gouvènè Cuomo di konsa, “Pwojè sa a pral agrandi endistri enèji pwòp nou k ap grandi ofi-amezi lè li 
itilize patenarya piblik-prive pou fasilite lavant nouvo teknoloji enèji efikas. Avèk pwogram NY Works ki 
lanse pwojè pou kreye djòb nan tout kwen eta a, lajan sa a pral ede eta a kontinye bay enèji ki pa koute 
chè pou gwo ak ti biznis yo, pandan l ap envesti nan pwojè pou amelyore efikasite enèji a nan bilding 
piblik, bilding komèsyal ak bilding kote moun abite nan eta a. Nouvo teknoloji sa a pral amelyore kalite lè 
a ak fyabilite sistèm enèji elektrik isit la nan New York, pandan l ap diminye bòdwo enèji ak ede eta 
ranfòse plas li kòm premye eta nasyon an nan ekonomi enèji pwòp.”  
 
Prezidan NYPA, John R. Koelmel, di konsa, “Gouvènè Cuomo prezante yon pwogram enèji serye, tankou 
ogmantasyon efikasite enèji, devlopman enèji solè rapid, ak amelyorasyon transmisyon enèji a toupatou 
nan eta a. New York Power Authority pral yon patnè enpòtan nan reyalizasyon objektif enèji Gouvènè a, 
ki pral diminye bòdwo sèvis piblik yo, pwoteje anviwònman nou, diminye depandans ou sou izin elektrik 
ki fonksyone avèk fosil, epitou amelyore endepandans nou nan enèji. Efò Pwogram Akselerasyon Mache 
Efikasite Enèji a ap yon eleman enpòtan, k ap sipòte lansman nouvo teknoloji efikasite enèji k ap sipòte 
endistri enèji pwòp Eta New York nan anpil nouvo nivo.” 
 
Nouvo Pwogram Akselerasyon Mache Efikasite Enèji NYPA, EE-MAP, pral bay $30 milyon dola nan 
finansman sou yon peryòd senk (5) ane pou akselere aktivite devlopman mache efikasite enèji ak pwojè 
demonstrasyon. Yon fason espesifik, l ap konsantre sou deplwaman pwodui ak sistèm efikasite enèji 
komèsyal ki poko disponib tout kote. Pou fè sa, l ap:  

• Ede akselere deplwaman yo;  
• Atire konpayi teknoloji nan Eta New York;  
• Kreye ak fasilite kanal mache pou konpayi teknoloji ki efikas nan enèji;  

• Ede nan fòmasyon alyans estratejik ak devlopman posiblite biznis pou konpayi teknoloji; epi  
• Fòme enjenyè, antreprenè ak founisè sèvis antretyen nan konsepsyon ak enstalasyon pwodui 
ki gen efikasite nan enèji.  

Answit, EE-MAP ap gen ladan devlopman pwogram plan-direktè efikasite enèji ak efò pou devlope 
nouvo mache efikasite enèji nan tèt ansanm avèk ajans Eta a, otorite ak konpayi ki bay sèvis kouran 
elektrik pou amelyore fason pou endistri a jwenn envestisman ki fèt nan enfrastrikti piblik yo. 
 
Nan mwa me a, Gouvènè Cuomo te anonse $15 milyon dola nan envestisman pou twa (3) Sant “Prèv 
Konsèp” pou konekte inovatè enèji ak envestisè biznis yo, k ap ede envestisè yo ak syantifik yo 
transfòme lide enèji pwòp nan gwo teknoloji an siksè antreprenè. Sant yo pral fasilite lavant envansyon 
yo, sitou avèk kreyasyon nouvo konpayi jèn yo, pandan y ap konekte devlopè ki pwomèt nouvo teknoloji 
yo avèk konseye biznis ak envestisè posib yo. 
 
Epitou, nan pwogram Power NY li, Gouvènè a te mande akselerasyon amelyorasyon efikasite nan enèji 
nan bilding piblik yo, pou montre plizyè avantaj ki gen ladan ekonomi lajan pou kontribiyab yo, 
amelyorasyon anviwònman an, ak kreyasyon djòb. Pwojè modènizasyon yo gen ladan nouvo enstalasyon 
pou sistèm ekleraj, chofaj ak ayerasyon, motè elektrik, sistèm jesyon enèji otomatik, pil konbistib, ak 
enstalasyon enèji solè, pandan benefisyè yo tankou lekòl, kolèj, lapolis ak estasyon ponpye, bilding 
minisipal, enfrastrikti transpò komen, lojman piblik, bibliyotèk, ak izin tretman dlo ize.  
 
Pou sipòte pwogram sa a, NYPA ap finanse $450 milyon dola nan pwojè efikasite enèji rantab sou 
pwochen kat (4) ane yo, avèk yon objektif pou diminye konsomasyon enèji a nan bilding eta yo a 20 
pousan. NYPA gen entansyon pou finanse yon lòt $350 milyon dola sou pwochen kat (4) ane yo pou bay 
finansman efikasite enèji ak sèvis teknik pou gouvènman konte ak gouvènman lokal yo ak lekòl yo, pou 
ede diminye depans gouvènman lokal yo ak kontribiyab yo.  
 
Nan misyon li, New York Power Authority se te premye ajans ki t ap fè pwomosyon nan efikasite enèji 
toupatou nan Eta New York depi fen ane 1980 yo. Antou, pwogram sèvis enèji NYPA yo te reyalize plis 
pase $144 milyon dola nan ekonomi konsomatè chak ane nan apeprè 3.900 bilding piblik, tankou lekòl, 
lopital, ak bilding minisipal, pou yon rediksyon emisyon gaz efè tèmik plis pase 845.000 tòn. 
Amelyorasyon yo te diminye anpil demann kouran elektrik a apeprè 225 megawat, oswa ekivalan 
pwodiksyon yon izin elektrik ki gen dimansyon mwayen.  
 
Pou anpil pwojè, pa gen finansman kapital ki nesesè davans, paske y ap itilize ekonomi enèji a pou 
ranbouse prè yo. NYPA ap finanse depans pwogram sèvis enèji li sitou nan lavant Tit Komèsyal, epi l ap 
fè rekouvreman depans li yo lè li separe nan ekonomi lajan ki fèt nan bòdwo elektrik yo.  
 
Gil C. Quiniones, Prezidan ak direktè jeneral NYPA, di konsa, “NYPA toujou angaje pou amelyore 
dirabilite New York avèk efò pou efikasite nan enèji. EE-MAP ap sipòte epi ranfòse fondasyon endistri 
efikasite enèji nan Eta New York lè li pote teknoloji tounèf pou ekonomize lajan nan enèji sou mache a, 



Haitian Creole 

ki pral fè New York vin premye eta nan teknoloji nan endistri enpòtan sa a, epitou ki pral kreye anpil 
djòb nan enèji toupatou nan eta a.” 

